
AGINDUA, EKONOMIAREN GARAPEN ETA AZPIEGITURA SAILBURUARENA, ZEINAZ AURRETIKO KONTSULTA BATEN IZAPIDEA EZARTZEN BAITZAIO XEDAPEN OROKOR BATEN ELABORAZIOARI, HAUEN INGURUAN INDARREAN DAGOEN ARAUDIA ORDEZTEKO: EUSKAL AUTONOMIA-ERKIDEGOKO ERAIKINEN ERAGINKORTASUN ENERGETIKOAREN ZIURTAGIRIA, ZIURTAGIRIEN KONTROLA ETA HAIEN ERREGISTROA.
Ekonomiaren Garapen eta Azpiegitura Sailaren ustez, xedapen orokor bat egin behar da Euskal Autonomia Erkidegoko eraikinen ziurtatze energetikoaren arloan jada indarrean dagoen araudi autonomikoa eraberritu eta hobetzeko.
Administrazio Publikoen Administrazio Prozedura Erkidearen Legearen (urriaren 1eko 39/2015) 133.1 artikuluak ezartzen duenez, kontsulta publikoa egingo da xedapen arautzaile baten proiektua egin aurretik, eskudun administrazioaren web-atariaren bitartez. Kontsulta horretan, etorkizuneko arauak gehien uki ditzakeen pertsonen eta erakundeen iritzia bilduko da.
Kontsultak honako alderdi hauek aipatu behar ditu:
a) Ekimenarekin konpondu nahi diren arazoak.
b) Hura onartzearen beharra eta egokitasuna.
c) Arauaren helburuak.
d) Araudiaren arloko eta araudiaz bestelako konponbideak.
Hori dela eta, aurretiko kontsultaren izapidea bete nahi da xedapena egin baino lehen, arauak ukitutako herritarrek eta erakundeek parte hartzeko eta arauari ekarpenak egiteko aukera izan dezaten.
Beraz, kontsultak ezaugarri hauek izango ditu:
· Etorkizuneko arauaren eraginpean egon daitezkeen erakunde publiko, pertsona fisiko eta gainerako erakunde, entitate eta elkarte guztientzat dago irekita.
· Euskal Autonomia Erkidegoko Administrazio Orokorraren web-atarian argitaratuko da. 
· Hamar egun balioduneko epea ezarriko da ukitutako erakundeek, herritarrek eta entitateek egoki uste dituzten iradokizunak edo oharrak aurkez ditzaten. 
Orain, kontsulta publikoaren izapide hori jarriko da abian, beraz, aurreikusitako lege-eskemari jarraikiz. Proiektu arauemailea osatu aurretik egingo da, gainera, Xedapen Orokorrak egiteko Prozedurari buruzko Legearen (abenduaren 22ko 8/2003) 4. eta 5. artikuluek arautzen duten hastapen-fasearen barnean.
Ekonomiaren Garapen eta Azpiegitura Sailaren egitura organikoa eta funtzionala ezartzen dituen apirilaren 11ko 74/2017 Dekretuak esleitzen dizkidan eskumenekin bat eginez, honako hau
EBAZTEN DUT
Lehenengoa.- Euskal Autonomia Erkidegoko eraikinen eraginkortasun energetikoaren ziurtagiriaren, ziurtagirien kontrolaren eta haien erregistroaren gaineko xedapen orokor bat egiteko proiektua prestatu aurretik, kontsulta publikoaren izapidea egitea.
Bigarrena.- Arauak ustez ukitutako herritarrek eta eragileek Aginduaren eranskinean jasotako alderdiei buruzko iritzia helaraz dezakete hamar egun balioduneko epean, Euskal Autonomia Erkidegoko Administrazio Orokorraren web-atarian argitaratu eta hurrengo egunetik aurrera.
ARANTZA TAPIA OTAEGI
EKONOMIAREN GARAPEN ETA AZPIEGITURA SAILBURUA
ERANSKINA
1.- Ekimen arauemaile honekin konpondu nahi diren arazoak 
Apirilaren 5eko 235/2013 Errege Dekretua, eraikin berrien zein lehendik daudenen ziurtagiri energetikoa arautzen duena, indarrean jartzeak autonomia-erkidegoak behartu zituen ziurtagiriak kontrolatzeko sistema independente bat ezartzen duen araudiari berehala heltzera, bai eta nork bere lurralde-eremuan ziurtagirien erregistro bat egitera ere, era horretan betetzeko 2010/31/EB Zuzentarauak xedatzen duen informazio-eskakizunak.
Euskal Autonomia Erkidegoan eraikinen ziurtagiri energetikoari buruzko araudia indarrean egon den urteetan hartutako esperientziak agerian utzi du haren alderdi batzuk jorratu edo hobetu beharra dagoela, eta beste kasu batzuetan, berriz, manu zenbaiten, edo hobeto esanda, horiek dakartzaten betebeharren, egiazko zentzua eta irismena argitu beharra dagoela. 
2.- Ekimena onartzearen beharra eta egokitasuna
Elaboratzekoa den dekretu-proiektuak erantzuna eman nahi dio, jada ikuspegi zabalago batetik, behar horri. Hala arautuko dira eraikinen ziurtagiri energetikoak berekin dakartzan alderdi guztiak, zeinak baitagozkio ziurtatzeko eta ondoren autonomia erkidegoko erregistroan inskribatzeko prozesuan obligatuta dauden edo esku hartzen duten subjektuei.
Egokia dirudi, bestalde, administrazio-lanak aurrezte aldera, lan horri xedapen bakar batez heltzea; hala, bada, aurreko arauen alderdi baliagarri guztiak bateratuta, horiek indargabetu eta osatu beharko ditu, eskatutako hobekuntzak edo berritasunak gehituz. 
Araudi hauek indargabetu dira zehazki:
· 226/2014 Dekretua, abenduaren 9koa, Eraikinen Eraginkortasun Energetikoaren Ziurtagiriari buruzkoa.
· Agindua, 2015eko martxoaren 16koa, Ekonomiaren Garapen eta Lehiakortasuneko sailburuarena, zeinaren bidez arautzen baitira eraginkortasun energetikoaren kontrola eta erregistroa.
3.- Osatzekoa den proiektu arauemailearen helburuak
Araudi berriak honako hau lortu nahi du:
1. Autonomia-erkidegoaren esparruan ziurtagiri energetikoaren lehen araudia abian jarri zenetik antzemandako arazo espezifikoei aurre egitea, eta irtenbideak ematea eremu horretan esku hartzen duten eragile guztiek errazago bete ditzaten bakoitzari dagozkion betebeharrak.
2. Erregistroan inskribatzeko prozeduraren araudi zehatzago bat, non berariaz antolatzen baitira bajak, zuzenketak eta ezespenak eskatzeko izapideak. Beharrezkotzat jotzen da, halaber, dokumentu publiko bat eduki ahal izatea EEE eduki beharraren salbuespena egiaztatzeko.
3. Pertsona fisikoen edo juridikoen eskubide eta betebeharren definizio zehatza eta zorrotzagoa, jabeak / sustatzaileak definituta, higiezinen transakzioetan bitartekotza, aholkularitza eta kudeaketako zerbitzuak emateko. 
4. Ziurtagirien kanpoko kontrolaren diseinuak, berriz, eta bere bermeak urritu gabe, eragotzi behar du, definitzen diren baldintzetan, kalifikazio energetiko oso ona lortze aldera diru kopuru handia inbertitu duten pertsona fisiko edo juridikoek kostu gehigarria ordaindu behar izatea, eta, horrez gain, aukera eman behar du ezartzeko kontrol zorrotzagoa lortutako kalifikazio energetiko ona oinarri hartuta laguntza publikoak eskuratu dituzten eraikinen gainean, edo haien zati baten gainean. 
4.- Egon daitezkeen konponbide alternatiboak, arautzaileak eta ez-arautzaileak
Ez dago egin nahi den arauaren bestelako alternatiba arautzailerik, eta ez da aurkitu egokia den bestelako irtenbide ez-arautzailerik.

